
D. FRANCISCOren KATEKESIA:

ELIZA, ELKARTASUNAREN MISTERIOA
Eliza elkartasunaren, komunioaren misterioa da. Bere izaera "communio" delakoak agintzen du. Errealitate hau eliza-komunitate guztietan ageri behar da, bere legerik sakonena baita.

Ez da honen alde baten ikuspegia, bere alde osagarria baizik; Elizarentzat elkartasunari “transzendental” generitzake. Elizaren “kategoria garrantzitsua” da,  Vatikanoko II Kontzilioaren arabera: Elkartasunaren eklesiologia ideia nagusia eta oinarrizkoa da Kontzilioaren dokumentuetan (Sínodo Extraordinario 1985, Rel. Final II, c.1.).
Eliza elkartasuna da bere sustraiak elkartasunaren iturri-misterioan sakontzen direlako: Jaungoiko Aita, Jesukristo bere Semea, Espiritu Santua.
Kristauen Jaungoikoa ez da bakartasuna, elkartasuna baizik. Eliza, Hirutasunaren antzera, “Aita, Semea eta Espiritu Santuaren batasunari jarraikiz, herri elkartua da” (LG 4, San Ziprianok esandakoaren arabera).
Tertulianok honela idatzi zuen bizkor eta mamitsu: “hiruak, hau da, Aita, Semea eta Espiritu Santua non, hiruon gorputza den eliza han” (De Bapt. VI).
Komunioa kristauen fedearen, esperantzaren eta maitasunaren baitako batasunatik dator. Sakramentuen aldetik bataioak finkaturik, Eukaristian parte-hartzeak sendotzen du; Kristoren Eukaristia-Gorputzaren komunioak esan nahi du, sortzen du, hau da, eraikitzen du kristau guztien barne-barneko elkartasuna, hots, Eliza (cf. 1 Cor 10, 16 ss).
Adiskidetze Sakramentuak berreraikitzen du, Jaungoikoarekin eta Elizarekin adiskidetuz. Horren adierazpen zehatza, ondasunen "collecta" eta norbera dena eta norberak duena partitzea da.
Elkartasun honen burua Erromako Apezpikua erdigunea den Apezpikuak dira; haiek agerian sortu eta aldizka defendatu egiten dute. Eliza-elkartasunak gizaterian adiskidetze eta bake-hartzigarri izan behar du.
‘Goitik’ datorkigun dohaia da: baina zeregina ere. Eliza-elkartasuna “espirituzkoa” da, baina ez da “espiritualista” ezta ideal hutsa ere. Ibilbide osoa da; elkartze abegikorra du hasiera, estimua eta adiskidetasuna ditu bide  eta zalantzarik gabe kontraesanen eta hurrenez-hurreneko adiskidetzeen malkarrak gainditu beharko ditu.
Beharrezkoa da ere bai elkartasunaren guneak zabaltzea alde guztietan: Apezpikuen, presbiteroen eta diakonoen artean, Apaizen eta Jaungoikoaren Herri osoaren artean, klero eta erlijiosoen artean, eliza-elkarte eta mugimenduen artean.
Horretarako Zuzenbide Kanonikoak ezarririko partaidetza-erakundeak, Presbitero-Kontseiluak eta Pastoraltza-Kontseiluak adibidez, gero eta areago balioetsi behar dira (cf. Novo Millennio Ineunte Gutun Apostolikoa 43-45).
Elkartasunak badu berezko dinamika Elizan:

"Elizaren batasuna ez da onarturiko diziplinan oinarritzen, arauak ez hausteko; ezta areago asmo interesatuzko oparikerian ere,  ezta egokitze kalkulatu edota arimarik gabeko itxurikerietan ere.
Elizaren batasuna sakramentala da, eta horregatik kanporantzako dimentsio organikoa ere badu; baina ikusgaiari ikustezinak ematen dio esanahia. Legedi zibila balio etiko nagusiek elikatu behar duten antzera, eliza-elkartasuna gizaki eta Jaungoikoaren arteko harreman teologalek elikatu behar dute" (Ricardo Blázquez Mons., Eclesiología de Comunión: "Communio" 4 (1986), 360).
Eliza-elkartasuna onarpen sinisdun, itxaropentsu eta Jaungoikoaren maitakorrean bematzen baita, absolutu honetara jo behar du; horregatik behar-beharrezkoa da argi izatea elkartasuna, arras baliotsua baina hauskorra, bakarrik Jaungoiko Hirutasunak segurta diezagukeen errealitatea dela, hortaz bada otoitzean etengabe eskatu beharra.
TALDEKAKO  ELKARRIZKETARAKO

Dinamika labur batean hitz bakar batez esan dezakezue Eliza Elkartasuna dela ulertzeak zer iradokitzen dizuen.
Bestaldetik benetazko Elkartasunari zer ez dagokion adierazi dezakezue.
1 Zer lotura dago Eukaristian parte hartzea eta Elizaren barnean kristauen elkartasunaren artean? Zergatik ezarri zaie izen berdina bi errealitate horiei? Irakurri 1 Cor 10, 16-17

2. Elizak Eukaristia ospatzen du eta Eukaristiak Eliza eraikitzen du. Orduan, kristau-bizitza izan daiteke Eukaristia bazterrean utzirik?

3. Elkartasuna Elizaren barneko zerbait da huts-hutsik, edo badu ere bai misio-dimentsioa, hau da, berri ona aldarrikatzen duen errealitatea? Irakurri Jn 17, 18-23

ELKARREKIN JAUNGOIKOAREN HITZA ENTZUTEN DUGU:

Lehenengo Epistola korintoarrei 12, 12-21.25: guztiok gorputz bakar baten adarrak gara
NORBERARENGANAKO HAUSNARKETARAKO 
1. Otoitz egiten duzu noizbait Elizaren alde, kristau guztien alde, Kristoren Gorputza benetan izan daitezen, bere maitasunaren lekuko izan daitezen?
2. Zure ustez Kristoren Gorputzaren adarra zara? Nola? Zu, Eliza zaren hori, Kristorekin bat eginik zaude?
3. Espirituak bokazioa, deia egiten dio norberari. Zure ustez, zertara zara deitua? Zer egiten duzu zuganako Jaungoikoaren proiektua bizitzeko?
4. Gorputz bakar baten antzera elkarturik, senidetasunean elkarturik, elkarri zerbitzatzeko. Zure ustez zure Parrokia horrelakoa da? Zer egin daiteke bertan Elkartasunean goiti jotzeko? 

OTOITZ EGITEKO
Adieraz itzazue hausnarturikoa eskatzeko edo eskertzeko moduan.
Amaitu “Apostoluen Sinboloa” den Kredo otoitza egiten.


